
2 SAMUEL 9:1-13



Lees 2 Samuel 9:1-13.  
Wie is Mefiboset?  Lees nou ook 2 Samuel 4:4 en 1 Samuel 20:14-
17 as agtergrond.

Dawid was op die kruin van sy loopbaan en sukses, en hierdie 
goeie guns in sy lewe wil hy graag deel met iemand.  Hy doen 
navraag oor Saul se huishouding en ontdek dat een van Jonatan se 
seuns nog lewe – Mefiboset.

Hy ken hom nie.  Hy weet niks van hom af nie.  Hy soek niks van 
hom af nie – hy wil net aan hom guns bewys (vers 3) as gevolg van 
die verbond wat hy met Jonatan gehad het.  Wat dink jy het Dawid 
gedryf tot hierdie goeie daad?





In die Bybel staan hierdie besonderse guns as “gesed” bekend. 
Lovingkindness.
Verbondslojaliteit.
Onverdiende genade.

Jy verdien dit nie.  Jy verwag dit nie.  Dit maak nie sin nie.  

Dis die guns wat Dawid al in sy lewe ervaar het – onthou, hy was 
ook eens die niemandskind. En nou wil hy dit aan Mefiboset 
bewys.  Nie omdat Mefiboset hom goedgesind was nie, maar 
omdat God aan hom guns bewys het.



Mefiboset
Uit ‘n plek van skaamte



Mefiboset verwag nie hierdie guns nie.  Sy naam beteken “uit die 
mond van skaamte”.  Hy bly in Lo-Dabar (niemandsland, plek 
sonder herder, moedverloor-se-vlakte).  Hy is kruppel, vergete, 
alleen.  Dawid ontferm hom oor hierdie man en nooi hom om 
lewenslank aan sy tafel te kom sit.

Aan die begin van daardie dag was hy brandarm en hond-se-
kind... Aan die einde van daardie dag skatryk met ‘n reuse 
erfporsie. Dis nie as gevolg van sy armoede of rykdom, sy status, 
sy gebrek of tekortkominge wat hy dit kry nie – maar as gevolg van 
die goedheid en guns wat Dawid graag met iemand wil deel.
Wat staan vir jou uit in hierdie storie?





Het jy al iets slegs/ verkeerds gedoen in jou lewe... En dan het 
iemand jou vergewe, of was steeds goedgesind teenoor jou?  Hoe 
het dit jou laat voel?

Het jy al goedheid in jou lewe beleef, heeltemal onverwags, en 
kan nie glo dat jy so gelukkig was nie?  Dis genade!  Die goedheid 
en guns van God wil jou graag seen.

Verbeel jou jy skuld ‘n klomp geld wanneer jy by die parkeerstasie 
kom, jy weet daar is ‘n boete verskuldig... Maar op onverklaarbare 
wyse kan jy maar gaan sonder om die rekening te betaal.  Dis wat 
God vir jou gedoen het en wat Dawid vir Mefiboset gedoen het.





Het jy dalk ‘n stel “grand” en duur eetgerei wat jy net uithaal vir 
spesiale gaste of geleenthede?  Ek het so ‘n stel messe en vurke by 
my ma geëerf wat sy net op Kersdag en vir spesiale gaste uitgehaal 
en gebruik het.  

Wie bedien jy met hierdie duur messestel van jou?  Is daar sulke 
mense in jou lewe vir wie jy eerder goedheid, guns en genade 
bewys?  En mense wat maar met die Mr Price-messegoed moet 
eet?

Ons beoordeel volgens die uiterlike... Die sigbare... Dit wat ons 
weet, maar God beoordeel volgens die hart.



Lees die volgende drie teksverse.  Wat het hulle in gemeen met 
mekaar?  Hoe verskil hulle van mekaar?  Wat dink jy wil God vir 
ons kom sê?



GALASIËRS 6:10

”Solank ons dus die geleentheid het, moet ons dus aan almal goed 
doen, veral aan ons medegelowiges...”

LUKAS 6:35
“Nee, sonder om iets terug te verwag, moet julle julle vyande 
liefhe en goed doen en uitleen.  Dan sal daar vir julle ‘n groot 
beloning wees: julle sal kinders van die Allerhoogste wees, omdat 
Hy self goed is vir die ondankbares en slegtes.  Wees barmhartig 
soos julle Vader barmhartig is.”



HEBREëRS 13:1-2 

“As broers moet julle mekaar altyd liefhê. 2Moenie nalaat om gasvry 
te wees nie, want deur gasvry te wees, het sommige mense sonder 
dat hulle dit geweet het, engele as gaste gehuisves.”



Dit was maklik om te sien Mefiboset kort hulp.  Hy was kruppel.  
Maar weet jy regtig wat in ander mense se lewens aangaan? Kan 
jy die gebreke van mense se harte sien? Beoordeel jy volgens wat 
jy weet of sien... Of behandel jy almal as hulpeloses in nood van 
genade, goedheid en guns?

Elkeen loop sy of haar unieke paadjie... Reg of verkeerd, arm of 
ryk, maar aan die einde van die dag kort ons almal genade... 
Onverdiend... Dieselfde liefde, dieselfde genade.



Genade begin nie by waar kan jy dit uitdeel en vir wie kan jy dit 
gee nie.  Dan begin ons weer lysies maak volgens ons eie 
standaarde van wie sleg genoeg is om dit te ontvang of goed 
genoeg in ons oë om ons goedheid te beleef.

Nee, genade begin by: Het jy dit al werklik in jou lewe ontvang, 
beleef en gegryp?  Want as jy dit al in jou eie lewe gevat en 
ontvang het, sal jy dit uit jou hart uit wil leef en deel.

Kan jy dink aan iemand wat al sulke onverdiende, onverwagse 
goedheid aan jou bewys het?  Indien nie, besef jy dat God dit aan 
jou bewys het?  Hoe laat dit jou voel?  Hoe laat dit jou anders leef 
teenoor jou naaste?





Ons wil genade goedkoop maak, want ons sit ‘n prys daarop.  Ons 
besluit aan wie ons dit wil uitdeel.

Maar God se goedheid en guns is vir almal bedoel – ongeag wie jy 
is en wat jy vandag gedoen het.

Jy hoef nie goed te keur wat iemand doen nie.  Jy hoef nie almal 
se beste vriend te wees nie.  Jy hoef nie alles vir almal te wees of 
te doen nie.  Maar wees net “nice”.  Goedhartig. 

Hoekom?  Want dit bring eer aan God se verbond met ons en ons 
nageslag.





Waar begin ek?  Gee jouself ‘n stywe druk.  Verdien jy dit?  Dalk, 
dalk nie... Maar God het jou lief.  Hy nooi jou na die tafel toe.

Het jy al God se genade in jou lewe ontvang?  
Hoe lyk die lewe van iemand wat regtig genade ontvang het en dit 
begryp?  
Hoe behoort dit jou optrede teenoor ander mense te verander?

Kan jy eerlik sê dat jy goedheid en guns vir almal in jou lewe 
toewens... Ook vir jou vyande?  Hoe verander dit jou gebede?



Lees Psam 67.

Wat staan vir jou uit in hierdie lied?

Genade is nie iets wat ek kan bewys nie... Nie sonder dat ek dit 
ontvang het nie... En wanneer ek dit ontvang het, is die goedheid 
daarvan nie net vir myself bedoel nie.





Luister saam: Psalm 23 (Die Here is my herder); Die seen (Retief 
Burger & Riana Nel)

Bid saam:
• Here, vergeef my dat ek oordeel en besluit wie die ontvangers 

van genade mag wees
• Here, help my om goedhartig teenoor alle mense te wees, 

ongeag hul status, kultuur, sondes, tekortkominge
• Here, help my om te bid vir my vyande en die van wie ek nie 

hou nie
• Here, mag ons harte verander omdat U vir ons lief is!
• Dankie dat U vir ons lief is nes ons is!




